
1. Cyflwyniad 

Mae Ogofâu Arddangos Dan-yr-Ogof yn unigryw am fod y lle’n cynnwys nifer o atyniadau o fewn atyniad ‘ymbarél’. Mewn gwirionedd system ogofâu Dan-yr-Ogof yw un o’r mwyaf ym Mhrydain gyda dwy ‘ogof arddangos’ hygyrch. Mae atyniadau naturiol fel ogofâu yn cyflwyno heriau o ran iechyd a diogelwch gan fod yn rhaid cymhwyso rheoliadau at amgylchedd naturiol a gwarchodedig. Hefyd, mae’r Ganolfan Ceffylau Gwedd, y bwriedir iddi ddenu mwy o deuluoedd i Dan-yr-Ogof, yn rhoi senario cyferbyniol o ran iechyd a diogelwch, gyda pherygl E.coli yn cael ei gydnabod erbyn hyn yn berygl posibl.

Gweithgaredd 1

Dylai’r myfyrwyr ddefnyddio’r carwsél o ddelweddau i ymgyfarwyddo ag amgylchedd yr ogofâu arddangos. Gellid nodi’r holl beryglon yn y rhestr isod, ac o bosibl mwy.

· Nenfydau isel ac anwastad 

· Golau gwael

· Anodd i ymwelwyr â symudedd cyfyngedig 

· Posibilrwydd golau’n methu 

· Angen cadw plant dan reolaeth agos iawn 

· Presenoldeb dŵr – arwynebau llithrig

· Dŵr llonydd a lloriau gwlyb 

· Dŵr yn diferu

· Grisiau yn mynd yn wlyb neu’n ansefydlog 

· Gall canllawiau fynd yn rhydd 

· Nodweddion arbennig (stalagmidau ayb.)  wedi’u difrodi

· Gallai ymwelwyr ddrysu

· Dillad/esgidiau anaddas

· Ymwelwyr yn yfed dŵr yn yr ogofâu 

· Ymwelwyr yn mynd yn ofnus/glawstroffobig 

· Posibilrwydd cwymp creigiau

· Diogelu ardaloedd nad yw ymwelwyr i fynd iddyn nhw 

· Cwympiadau creigiau

· Llifogydd 

· Sŵn

Gweithgaredd 2a a 2b

Mae angen i’r myfyrwyr ystyried amgylchedd yr ogofâu a’r angen i rybuddio ymwelwyr o’r peryglon posibl mewn modd clir a chyfeillgar. Mae angen i’r neges fod yn gryno. Dylai’r myfyrwyr gymharu eu hatebion ag atebion cydweithwyr a thrafod effeithiolrwydd y hysbysiad a roddir yn y fynedfa i’r ogofâu a gwneud awgrymiadau ynghylch yr hyn a ddylai neu a allai gael ei ychwanegu. 

Gweithgaredd 3

Bydd archwiliad trylwyr o’r wefan yn helpu’r myfyrwyr i ddod yn fwy cyfarwydd â’r cynhyrchion a’r gwasanaethau a ddarperir gan Dan-yr-Ogof.

2. Dulliau Gweithredu Iechyd a Diogelwch

Gweithgaredd 1

Dylai’r myfyrwyr sylweddoli’r angen am wiriadau dyddiol a wneir cyn i’r ogofâu agor i’r cyhoedd ac yn ystod y dydd. Dydy’r rhain ddim yn helaeth ond eto i gyd maen nhw’n bwysig iawn.

Gweithgaredd 2

Dylid annog y myfyrwyr i drafod a deall manteision ac anfanteision teithiau â thywysydd yn hytrach na theithiau hunandywys yn ogofâu arddangos Dan-yr-Ogof. Mae angen ceisio cydbwysedd rhwng ystyriaethau iechyd a diogelwch ar y naill law a phrofiad yr ymwelwyr ar y llall. Hefyd, mae Dan-yr-Ogof yn ymateb i anghenion eu cwsmeriaid sydd, mae’n debyg, yn dweud bod yn well ganddynt deithiau hunandywys.

Gweithgaredd 3

Mae gofyn i’r myfyrwyr lenwi’r geiriau coll o adran o’r Asesiad Risg a gyflawnwyd ar gyfer y corff. Mae fersiwn cyflawn o’r asesiad ar gael.

Gweithgaredd 4

Bydd rheolwyr sy’n gweithio mewn llawer o gyrff teithio a thwristiaeth yn gyfrifol am ddatblygu Asesiadau Risg. Yn y gweithgaredd hwn mae gofyn i’r myfyrwyr ddatblygu agweddau ar Asesiad Risg a chymharu eu hatebion â’r Asesiad Risg go iawn.

3. Arwyddion ac Anabledd

Gweithgaredd 1a ac 1b

Mae arwyddion yn hanfodol bwysig i gyfleuster fel Dan-yr-Ogof ac mae llawer iawn o arwyddion yn y safle. Dylid annog y myfyrwyr i ddatblygu dosbarthiad syml o’r arwyddion a ddefnyddir, gan egluro ac asesu eu pwrpas.

Gweithgaredd 2

Mae’r Ddeddf Cydraddoldeb yn y bôn yn diweddaru bwriadau deddfwriaeth flaenorol ynghylch gwahaniaethu ar sail anabledd. Dylai’r myfyrwyr allu cael trosolwg ar gwmpas a bwriadau’r ddeddfwriaeth newydd a chrynhoi hyn mewn cyflwyniad.

Gweithgaredd 3

Mae angen i’r myfyrwyr ddeall pwysigrwydd y cysyniad ‘addasiadau rhesymol’ mewn deddfwriaeth iechyd a diogelwch sy’n berthnasol i gyfleusterau unigryw fel ogofâu arddangos Dan-yr-Ogof. Os ydy myfyrwyr yn teimlo y dylai mwy (neu lai) gael ei wneud, dylid eu hannog i gyfiawnhau eu penderfyniadau.

Gweithgaredd 4 

Mae’n rhaid i lawer o fusnesau twristiaeth wneud penderfyniadau ynghylch sut maen nhw’n darparu ar gyfer pobl ag anghenion arbennig. Mae angen i’r myfyrwyr ddeall yr ystyriaethau masnachol yn ogystal â’r cyfrifoldebau cyfreithiol sydd ynghlwm wrth hyn.

4. Ogofwyr

Mae campau antur arbenigol fel ogofa yn weithgareddau hamdden poblogaidd mewn sawl rhan o’r DU ac mae cyrff fel Dan-yr-Ogof yn darparu ar gyfer anghenion arbenigol grwpiau ogofa. Mae’r bobl hyn yn mwynhau’r her o archwilio’r milltiroedd o ogofâu sydd i’w cael y tu hwnt i’r rhannau sy’n agored i’r cyhoedd.

Gweithgaredd 1

Dydy ogofa ddim yn apelio at bawb, ond i rai mae ogofa’n weithgaredd heriol sy’n bodloni anghenion ‘jyncis adrenalin’. Mae nifer o ddelweddau ar gael ac anogir y myfyrwyr i ddatblygu cyflwyniad sy’n dangos atyniad ogofa fel gweithgaredd hamdden.

Gweithgaredd 2

Ymarfer darllen-a-deall syml yw hwn sy’n helpu’r myfyrwyr i ddeall y berthynas rhwng Dan-yr-Ogof ac ogofwyr.

5. Y Ganolfan Ceffylau Gwedd

Mae’r Ganolfan Ceffylau Gwedd yn gasgliad o anifeiliaid sy’n galluogi Dan-yr-Ogof i apelio at grŵp ehangach o gwsmeriaid. Yn y blynyddoedd diwethaf mae peryglon plant yn dod i gyswllt â’r bacteriwm E. coli wedi cael nifer o ôl-effeithiau i ‘ffermydd anwesu’ fel y Ganolfan Ceffylau Gwedd, lle anogir plant i gael cyswllt ag anifeiliaid mewn amgylchedd dan reolaeth.

Gweithgaredd 1a ac 1b

Mae achosion diweddar o E. coli, yn arbennig ar y fferm yn Surrey, wedi arwain at fwy o ymwybyddiaeth o risgiau pobl yn dod i gyswllt agos ag anifeiliaid. Mae’r risgiau’n arbennig o bwysig i blant iau. Bwriedir i’r gweithgaredd hwn wneud y myfyrwyr yn ymwybodol o’r bacteriwm E. coli a’r risgiau perthnasol.

Gweithgaredd 2a a2b 

Darperir gwybodaeth glir gan y Weithrediaeth Iechyd a Diogelwch drwy destun a chyflwyniad fideo. Anogir y myfyrwyr i grynhoi sut y gellir lleihau risgiau E. coli. Gallai taflen ar gyfer rhieni gael ei chynhyrchu hefyd.

Gweithgaredd 3

Mae Dan-yr-Ogof wedi cymryd nifer o gamau i leihau’r risgiau o gael heintiadau E. coli. Cymerwyd y rhain ar y cyd â’r awdurdod lleol. Dylai’r myfyrwyr allu cyfiawnhau pam mae’r camau a gymerwyd yn ddigonol, neu pam nad ydynt yn ddigonol.

